Il-Papa bagħat messaġġ lill-parteċipanti li qed jieħdu sehem fis-76 Ġimgħa Liturġika fl-Italja 
 
Il-Papa Franġisku bagħat messaġġ, iffirmat mis-Segretarjutal-Istat, il-Kardinal Pietro Parolin, lill-Isqof ta’ Castellaneta, Claudio Maniago fl-okkażjoni tas-67 Ġimgħa Liturġika Nazzjonali tal-Italja li qed issir f’Gubbio.

Il-messaġġ hu dan:

Eċċellenza,

Fl-okkażjoni tas-67 Ġimgħa Liturġika Nazzjonali, li din is-sena qed issir f’Gubbio, fix-xenarju mistiku u kalmanti tal-Umbria, il-Papa Franġisku għandu pjaċir jibgħat ix-xewqat sbieħ tiegħu lilek, lill-kollaboraturi u lil kull min qed jieħu sehem f’dawn il-ġranet ta’ tifsir kbir.

L-għażla tal-post, imnebbħa miċ-ċelebrazzjoni tal-1600 sena tal-ittra tal-Papa Innoċenz I lil Decentius, Isqof ta’ Gubbio, hi addattata ħafna partikolarment f’din is-Sena tal-Ġublew Straordinarju tal-Ħniena.

F’dan id-dokument, li bih l-Isqof ta’ Ruma iċċara xi mistoqsijiet li kienu sarulu mir-ragħaj ta’ Gubbio, hemm xi notamenti interessanti dwar aspetti speċifiċi u dwar waqtiet taċ-ċelebrazzjoni ta’ xi Sagramenti, f’dak il-mument eżatt tal-istorja.

Fost il-bosta temi li qed ikunu diskussi minnkom, hemm wieħed li jiġbed l-attenzjoni tagħna b’mod partikolari: ir-rikonċiljazzjoni tal-penitenti fl-Għid Lhudi.

Għaldaqstant, il-Ġimgħa Liturġika Nazzjonali, qatgħetha li tmur lura lejn tema li diġà ġiet ittrattata fi żminijiet oħra, billi tirrifletti fuq “Il-litrġija bħala mkien ta’ Ħniena”, bl-għan ċar  li, fil-kuntest tas-Sena tal-Ġublew, tagħti kontribut speċjali lill-mixja tal-Knisja Taljana.

Meta aħna nagħmlu ħilitna biex kull avveniment liturġiku ngħejxuh “b’għajnejna fissi fuq Ġesù u l-wiċċ ħanin tiegħu”, inkunu qed naraw l-imħabba tas-Santissima Trinità.  Din l-imħabba issa saret tidher u tintmiss bil-ħajja kollha ta’ Ġesù.  Kull ma’ għamel jesprimi l-ħniena.  Xejn minn dak li għamel mhu nieqes mill-kompassjoni (Misercordiae Vultus – Il-Wiċċ tal-Ħniena, 8).

Dal-kliem ifakkarna f’dak li qal il-Papa San Ljun il-Kbir, li waqt omelija fil-jum tat-Tlugħ fis-Sema stqarr: “Dak li kien jidher (jintmiss), ir-Redentur tagħna għaddiehulna fis-Sagramenti”.

Approċċ bħal dan jgħin biex inħarsu lejn il-liturġija bħala mkien fejn nirċievu u niltaqgħu mal-ħniena, imkien fejn hu preżenti, imħabbar, iċċelebrat u mogħti, il-misteru kbir tar-rikonċiljazzjoni.  Iċ-ċelebrazzjoni speċifika tas-Sagramenti u tas-sagramentali tqiegħed fis-seħħ ir-rigal kbir tal-ħniena divina skont iċ-ċirkustanzi differenti tal-ħajja.

Ir-rigal tal-ħniena, madankollu, jiddi b’mod partikolari fis-Sagrement tal-Penitenza jew tar-Rikonċiljazzjoni.  Il-kumpassjoni tal-Missier ma tistax tingħalaq fl-intimiżmu jew attitudnijiet li bihom persuna tfarraġ lilha nfisha, għax il-qawwa tagħha tidher fit-tiġdid tal-bniedem u tgħinu joffri lill-oħrajn esperjenza ħajja tal-istess rigal.

Fuq il-bażi tal-emmna li bniedem ikun maħfur biex jaħfer, għandha tkun xhieda tal-ħniena f’kull ambjent, u tqanqal xewqa u ħila tal-maħfra.  Dan hu x-xogħol li aħna msejħin għalih, speċjalment quddiem ir-rabja li wisq nies huma maħkumin minnha, u li għandhom bżonn isibu mill-ġdid il-ferħ tal-paċi interna u r-raġuni tal-paċi.

Għaldaqstant, ir-rit tas-Sagrament tal-Penitenza għandna nħarsu lejh bħala espressjoni ta’ “Knisja li toħroġ”, bħala “bieb” mhux biss li jservi ta’ dħul wara tkun tbiegħedt imma wkoll bħala għatba miftuħa għall-bosta subborgi tal-umanità li teħtieġ kumpassjoni daqs qatt qabel.

Fih, fil-fatt, isseħħ il-laqgħa mal-ħniena ta’ Alla li ġġedded u li tiġġenera bnedmin ġodda li jipprietkaw il-ħajja tajba tal-Vanġelu permezz ta’ ħajja rikonċiljata u li tirrikonċilja.

Il-Qdusija Tiegħu jittama li  r-riflessjonijiet u ċ-ċelebrazzjonijiet tal-Ġimgħa Liturġika jibqgħu jimmaturaw il-fehma li jkunu sors u quċċata tal-ħajja personali u ekkleżjali li hi miżgħuda bil-ħniena u kumpassjoni, għax iffurmata il-ħin kollu fl-iskola tal-Vanġelu.

Il-Qdusija Tiegħu jqiegħed f’idejn l-interċessjoni materna ta’ Marija, Omm il-Ħniena, ix-xogħol u l-aspettativi ta’ dan l-avveniment liturġiku importanti, u filwaqt li jitlobkom titolbu għalih u għas-servizz lejn il-Knisja, jibgħat lill-Eċċellenza Tiegħek, Monsinjur Mario Ceccobelli, isqof ta’ Gubbio, lill-prelati u s-saċerdoti preżenti, lill-kelliema u lill-parteċipanti, Barka Appostolika speċjali.

Il-messaġġ itemm bit-tislima personali tal-Kardinal Parolin li jgħaqqad ix-xewqat sbieħ tiegħu ma’ dawk tal-Papa. 

Miġjub għall-Malti mit-Taljan minn Joe Huber
